Cnoi Cil gyda Ben


Gofyn Pam

Pam bod cymaint o ddioddef yn y byd?  Mae’n siŵr dy fod ti wedi gofyn y cwestiwn yna rhywbryd.  Mae’n gwestiwn da.  Wrth i ni edrych ar y newyddion rydyn ni’n clywed am ryfeloedd, daeargrynfeydd, newyn, salwch difrifol a chant a mil o bethau tebyg.  Mae’r cwestiwn yn codi, pam?  Mae rhai yn ychwanegu at y cwestiwn trwy ddweud, ‘Os ydy Duw yn Dduw cariad, pam ei fod o’n gadael i’r pethau yma ddigwydd?’
Mae gan y Beibl lawer i’w ddweud am ddioddef.  Yn llyfr Genesis rydyn ni’n darllen bod Duw wedi creu’r byd yn berffaith – doedd dioddef ddim yn rhan o’r cynllun gwreiddiol.  
Ond, pan drodd pobl yn erbyn Duw, y gosb oedd bod popeth da yn cael ei chwalu.  Daeth tristwch a dioddef i’r byd oherwydd ein bod ni wedi troi cefn ar y Duw a’n creodd.  Mae’r agwedd yna o wrthod Duw i’w weld ym mhob un ohonom ni hyd yn oed heddiw.

Ond mae Duw yn Dduw cariad.  Er ein bod ni wedi troi yn ei erbyn, mae o wedi gwneud ffordd i ni ddod yn ôl ato.  Daeth Iesu, mab Duw, i’r byd er mwyn dangos bod Duw yn cydymdeimlo gyda’n dioddef ni.  Pan fuodd farw ar y groes roedd Iesu’n cymryd cosb erchyll ei dad yn erbyn ein pechod ni.  Fe ddaeth Iesu yn ôl yn fyw gan brofi bod Duw wedi derbyn ei aberth yn ein lle.

Mae Duw yn paratoi byd newydd sbon lle fydd dim dioddef na thristwch byth eto.  Mae lle yno i bawb sy’n dod at Iesu er mwyn derbyn maddeuant a heddwch gyda Duw.  Mae lle yno i ti – a wnei di ddod?

